
Notis sul adatament ae grafie regjonâl 
Ducj i poetis a son une vore zelôs dai lôr tescj te marilenghe. A àn dute la reson. La 
poesie no je une conte. Se si tocje mâl si riscje di maltratâ un delicât ecuilibri emotîf, 
espressîf e linguistic , par no dî le metriche. Il lavôr di revision de marilenghe des 
poesiis al è stât dome chel di adatâ il test des poesiis ae grafie uficiâl. Il test al reste 
chel de variant di Cjasteons pes soluzions fonetichis, morfologjichis, sintatichis e 
lessicâls dopradis de Autore: cussì pe forme dai articui, pai pronons personâi atons, 
pes preposizions articoladis, pai prestits e pes contaminazions dal talian. Par rispietâ 
la oralitât e la metriche si è doprade la elision cui articui el, le, lis; cun se, si, tu, di e 
che seguîts di vocâl; la aferesi cul pronon al e cui articui el e une; la çoncjadure de s, 
cence apostrof par lizerî la leture, cun das, pas, lis, nus se la peraule dopo e scomence 
par s e cun gran al puest di grande. Simpri par rispietâ i tescj e la metriche si son 
lassadis dutis lis variants dopradis, justantlis dome, in acuardi cu la Autore e dulà 
che al jere pussibil, te regule grafiche uficiâl.

